
Siddhivinayaka Shodashopachara Pujastutih 2

ಸಿದ್ಧಿವಿನಾಯಕಷೋಡಶೋಪಚಾರಪೂಜಾಸ್ತುತಿಃ ೨

ಹೃತ್ಪದ್ಮಕರ್ಣಿಕಾಮಧ್ಯಾತ್ಸಿದ್ಧ್ಯಾ ದೇವ್ಯಾ ಗಜಾನನ .

ಆಗಚ್ಛ ತ್ವಂ ಮಹಾದೇವ ಸರ್ವೈರಾವರಣೈಃ ಸಹ ..

ದೇವೇಶ ಭಕ್ತಸುಲಭ ಪರಿವಾರಸಮನ್ವಿತ .

ಯಾವತ್ತ್ವಾಂ ಪೂಜಯಿಷ್ಯಾಮಿ ತಾವದೇವ ಇಹಾವಹ ..

ಆಗಚ್ಛ ಭಗವಂದೇವ ಸ್ಥಾನೇ ಚಾತ್ರ ಸ್ಥಿತೋ ಭವ .

ಯಾವತ್ಪೂಜಾಂ ಕರಿಷ್ಯಾಮಿ ತಾವತ್ತ್ವಂ ಸನ್ನಿಧೌ ಭವ .. (ಆವಾಹನಂ)
ತವೇಯಂ ಮಹಿಮಾ ಮೂರ್ತಿಃ ತಸ್ಯಾಂ ತ್ವಂ ಸರ್ವಗಃ ಪ್ರಭೋ .

ಭಕ್ತಿಸ್ನೇಹಸಮಾಕೃಷ್ಟ ದೀಪವತ್ಸ್ಥಾಪಯಾಮ್ಯಹಂ .. (ಸ್ಥಾಪನಂ)
ಅನನ್ಯಾ ತವ ದೇವೇಶ ಮೂರ್ತಿಶಕ್ತಿರಿಯಂ ಪ್ರಭೋ .

ಸಾನ್ನಿಧ್ಯಂ ಕುರು ತಸ್ಯಾಂ ತ್ವಂ ಭಕ್ತಾನುಗ್ರಹತತ್ಪರ . (ಸನ್ನಿಧಾಪನಂ)
ಆಜ್ಞಾ ತವ ದೇವೇಶ ಕೃಪಾಂಭೋಧೇ ಗುಣಾಂಬುಧೇ .

ಆತ್ಮಾನಂದೈಕತೃಪ್ತಂ ತ್ವಾಂ ನಿರುಣಧ್ಮಿ ಪಿತರ್ಗುರೋ .. (ಸನ್ನಿರೋಧನಂ)
ಅಜ್ಞಾನಾದ್ದುರ್ಮನಸ್ತ್ವಾದ್ವಾ ವೈಕಲ್ಯಾತ್ಸಾಧನಸ್ಯ ಚ .

ಯದಪೂರ್ಣಂ ಭವೇತ್ಕೃತ್ಯಂ ತದಪ್ಯಭಿಮುಖೋ ಭವ .. (ಅಭಿಮುಖೀಕರಣಂ)
ಅಭಕ್ತವಾಂಗ್ಮನಶ್ಚಕ್ಷುಃ ಶ್ರೋತ್ರದೂರಾತಿಗದ್ಯುತೇ .

ಸ್ವತೇಜಃ ಪಿಂಜರೇಣಾಶು ವೇಷ್ಟಿತೋ ಭವ ಸರ್ವತಃ .. (ಅವಕುಂಠನಂ)
ಯಸ್ಯ ದರ್ಶನಮಿಚ್ಛಂತಿ ದೇವಾಃ ಸ್ವಾಭೀಷ್ಟಸಿದ್ಧಯೇ .

ತಸ್ಮೈ ತೇ ಪರಮೇಶಾಯ ಸ್ವಾಗತಂ ಸ್ವಾಗತಂ ಚ ತೇ . (ಸ್ವಾಗತಂ)
ದೇವಂ ದೇವ ಮಹಾರಾಜಪ್ರಿಯೇಶ್ವರ ಪ್ರಜಾಪತೇ .

ಆಸನಂ ದಿವ್ಯಮೀಶಾನ ದಾಸ್ಯೇಽಹಂ ಪರಮೇಶ್ವರ .. (ಆಸನಂ)
ಅಪರಾಧೋ ಭವತ್ಯೇವ ಸೇವಕಸ್ಯ ಪದೇ ಪದೇ .

ಕೋಽಪರಃ ಸಹತಾಂ ಲೋಕೇ ಕೇವಲಂ ಸ್ವಾಮಿನಂ ವಿನಾ ..

ಸ್ವಾಗತಂ ದೇವದೇವೇಶ ಮದ್ಭಾಗ್ಯಾತ್ತ್ವಮಿಹಾಗತಃ .
ಪ್ರಾಕೃತಂ ಮಾಂ ಚ ದೃಷ್ಟ್ವಾ ತ್ವಂ ಬಾಲವತ್ಪರಿಪಾಲಯ .. (ಪ್ರಾರ್ಥನಾ)
ಯದ್ಭಕ್ತಿಲೇಶಸಂಪರ್ಕಾತ್ ಪರಮಾನಂದ ಸಂಭವಃ .

ತಸ್ಮೈ ತೇ ಚರಣಾಬ್ಜಾಯ ಪಾದ್ಯಂ ಶುದ್ಧಾಯ ಕಲ್ಪಯೇ .. (ಪಾದ್ಯಂ)
ತಾಪತ್ರಯಹರಂ ದಿವ್ಯಂ ಪರಮಾನಂದಲಕ್ಷಣಂ .

ತಾಪತ್ರಯವಿನಿರ್ಮುಕ್ತ ತವಾರ್ಘ್ಯಂ ಕಲ್ಪಯಾಮ್ಯಹಂ .. (ಅರ್ಘ್ಯಂ)
ವೇದಾನಾಮಪಿ ದೇವಾಯ ವೇದಾನಾಂ ಫಲಿತಾತ್ಮನೇ . -

ಆಚಮಂ ಕಲ್ಪಯಾಮೀಶ ಶುದ್ಧಾನಾಂ ಶುದ್ಧಿಹೇತವೇ . (ಆಚಮನಂ)
ಕಾಂಸ್ಯೇ ಕಾಂಸ್ಯೇನ ಪಿಹಿತೋ ದಧಿಮಧ್ವಾಜ್ಯಸಂಯುತಃ .
ಮಧುಪರ್ಕೋ ಮಯಾನೀತಃ ಪೂಜಾರ್ಥಂ ಪ್ರತಿಗೃಹ್ಯತಾಂ .. (ಮಧುಪರ್ಕಃ)
ಗಂಗಾಸರಸ್ವತೀರೇವಾಕಾವೇರೀನರ್ಮದಾಜಲೈಃ .
ಸ್ನಾಪಿತೋಽಸಿ ಮಯಾ ದೇವ ತಥಾ ಶಾಂತಿಂ ಕುರುಷ್ವ ಮೇ .. (ಸ್ನಾನಂ)
ತರುಪುಷ್ಪಸಮುದ್ಭೂತಂ ಸುಸ್ವಾದು ಮಧುರಂ ಮಧು .

ತೇಜಃ ಪುಷ್ಟಿಕರಂ ದಿವ್ಯಂ ಸ್ನಾನಾರ್ಥಂ ಪ್ರತಿಗೃಹ್ಯತಾಂ .. (ಮಧುಸ್ನಾನಂ)
ಕಾಮಧೇನು ಸಮುತ್ಪನ್ನಂ ಸರ್ವಸಂತೋಷಕಾರಕಂ .

ಪಯಸ್ತುಭ್ಯಂ ಪ್ರಯಚ್ಛಾಮಿ ಸ್ನಾನಾರ್ಥಂ ಪ್ರತಿಗೃಹ್ಯತಾಂ .. (ಕ್ಷೀರಸ್ನಾನಂ)
ಪಯಸಸ್ತು ಸಮುದ್ಭೂತಂ ಮಧುರಾಮ್ಲಂ ಶಶಿಪ್ರಭಂ .

ದಧ್ಯಾನೀತಂ ಮಯಾ ದೇವ ಸ್ನಾನಾರ್ಥಂ ಪ್ರತಿಗೃಹ್ಯತಾಂ .. (ದಧಿಸ್ನಾನಂ)
ನವನೀತಸಮುತ್ಪನ್ನಂ ಸರ್ವಸಂತೋಷಕಾರಕಂ .

ಘೃತಂ ತುಭ್ಯಂ ಪ್ರದಾಸ್ಯಾಮಿ ಸ್ನಾನಾರ್ಥಂ ಪ್ರತಿಗೃಹ್ಯತಾಂ .. (ಘೃತಸ್ನಾನಂ)
ಇಕ್ಷುಸಾರಸಮುದ್ಭೂತಾ ಶರ್ಕರಾ ಪುಷ್ಟಿಕಾರಿಕಾ .

ಮಲಾಪಹಾರಿಕಾ ದಿವ್ಯಾ ಸ್ನಾನಾರ್ಥಂ ಪ್ರತಿಗೃಹ್ಯತಾಂ . (ಶರ್ಕರಾಸ್ನಾನಂ)
ಪಯೋ ದಧಿ ಘೃತಂ ಚೈವ ಶರ್ಕರಾಮಧುಸಂಯುತಂ .

ಪಂಚಾಮೃತಂ ಮಯಾಽಽನೀತಂ ಸ್ನಾನಾರ್ಥಂ ಪ್ರತಿಗೃಹ್ಯತಾಂ .. (ಪಂಚಾಮೃತಂ)
ಮಂದಾಕಿನ್ಯಾಸ್ತು ಯದ್ವಾರಿ ಸರ್ವಪಾಪಹರಂ ಶುಭಂ .

ತದಿದಂ ಕಲ್ಪಿತಂ ದೇವ ಸ್ನಾನಾರ್ಥಂ ಪ್ರತಿಗೃಹ್ಯತಾಂ .. (ಶುದ್ಧೋದಕಸ್ನಾನಂ)
ಸರ್ವಭೂಷಾಧಿಕೇ ಸೌಮ್ಯೇ ಲೋಕಲಜ್ಜಾನಿವಾರಣೇ .

ಮಯೋಪಪಾದಿತೇ ತುಭ್ಯಂ ವಾಸಸೀ ಪ್ರತಿಗೃಹ್ಯತಾಂ .. (ವಸ್ತ್ರಂ)
ಅಲಂಕಾರಾನ್ಮಹಾದಿವ್ಯಾನ್ ನಾನಾರತ್ನವಿನಿರ್ಮಿತಾನ್ .

ಗೃಹಾಣ ದೇವ ದೇವೇಶ ಪ್ರಸೀದ ಪರಮೇಶ್ವರ .. (ಆಭರಣಾನಿ)

ನವಭಿಸ್ತಂತುಭಿರ್ಯುಕ್ತಂ ತ್ರಿಗುಣಂ ದೇವತಾಮಯಂ .

ಉಪವೀತಂ ಚೋತ್ತರೀಯಂ ಗೃಹಾಣ ಪರಮೇಶ್ವರ . (ಉಪವೀತಂ)
ಶ್ರೀಖಂಡಂ ಚಂದನಂ ದಿವ್ಯಂ ಗಂಧಾಢ್ಯಂ ಸುಮನೋಹರಂ .

ವಿಲೇಪನಂ ಸುರಶ್ರೇಷ್ಠ ಚಂದನಂ ಪ್ರತಿಗೃಹ್ಯತಾಂ .. (ಗಂಧಾನ್)

ಅಕ್ಷತಾಶ್ಚ ಸುರಶ್ರೇಷ್ಠ ಕುಂಕುಮಾಕ್ತಾಃ ಸುಶೋಭಿತಾಃ .

ಮಯಾ ನಿವೇದಿತಾ ಭಕ್ತ್ಯಾ ಗೃಹಾಣ ಪರಮೇಶ್ವರ .. (ಅಕ್ಷತಾನ್)

ಮಾಲ್ಯಾದೀನಿ ಸುಗಂಧೀನಿ ಮಾಲತ್ಯಾದೀನಿ ವೈ ಪ್ರಭೋ .

ಮಯಾಽಽನೀತಾನಿ ಪುಷ್ಪಾಣಿ ಗೃಹಾಣ ಪರಮೇಶ್ವರ . (ಪುಷ್ಪಾಣಿ)

ವನಸ್ಪತಿರಸೋದ್ಭೂತೋ ಗಂಧಾಢ್ಯೋ ಗಂಧ ಉತ್ತಮಃ .
ಆಘ್ರೇಯಃ ಸರ್ವದೇವಾನಾಂ ಧೂಪೋಽಯಂ ಪ್ರತಿಗೃಹ್ಯತಾಂ .. (ಧೂಪಂ)
ಸುಪ್ರಕಾಶೋ ಮಹಾದೀಪಃ ಸರ್ವತಸ್ತಿಮಿರಾಪಹಃ .
ಸಬಾಹ್ಯಾಭ್ಯಂತರಂ ಜ್ಯೋತಿಃ ದೀಪೋಽಯಂ ಪ್ರತಿಗೃಹ್ಯತಾಂ . (ದೀಪಂ)
ಸತ್ಪಾತ್ರಸಿದ್ಧಂ ಸುಹವಿಃ ವಿವಿಧಾನೇಕ ಭಕ್ಷಣಂ .

ನಿವೇದಯಾಮಿ ದೇವೇಶ ಸಾನುಗಾಯ ಗೃಹಾಣ ತತ್ ..

ಬ್ರಹ್ಮೇಶಾದ್ಯೈಃ ಸರಸಮಭಿತಃ ಸೂಪವಿಷ್ಟೈಃ ಸಮಂತಾತ್
ಸಿಂಚದ್ವಾಲವ್ಯಜನನಿಕರೈರ್ವೀಜ್ಯಮಾನಃ ಸಖೀಭಿಃ .
ನರ್ಮಕ್ರೀಡಾ ಪ್ರಹಸನಪರಾನ್ ಪಂಕ್ತಿಭೋಕ್ತೄನ್ ಹಸನ್ವೈ
ಭುಂಕ್ತೇ ಪಾತ್ರೇ ಕನಕಘಟಿತೇ ಷಡ್ರಸಾನ್ ಶ್ರೀಗಣೇಶಃ ..
ಶಾಲೀಭಕ್ತಂ ಸುಪಕ್ವಂ ಶಿಶಿರಕರಸಿತಂ ಪಾಯಸಾಪೂಪಸೂಪಂ
ಲೇಹ್ಯಂ ಪೇಯಂ ಚ ಚೋಷ್ಯಂ ಸಿತಮಮೃತಫಲಂ ದ್ವಾರಿಕಾದ್ಯಂ ಸುಖಾದ್ಯಂ ..

ಆಜ್ಯಂ ಪ್ರಾಜ್ಯಂ ಸುಭೋಜ್ಯಂ ನಯನರುಚಿಕರಂ ರಾಜಿಕೈಲಾಮರೀಚ
ಸ್ವಾದೀಯಃ ಶಾಕರಾಜೀ ಪರಿಕರಮಮೃತಾಹಾರಜೋಷಂ ಜುಷಸ್ವ .. (ಅಂತಃ ಪಟಂ
ನಿವೇದನಂ)
ನಮಸ್ತೇ ದೇವದೇವೇಶ ಸರ್ವತೃಪ್ತಿಕರಂ ಪರಂ .

ಅಖಂಡಾನಂದಸಂಪೂರ್ಣ ಗೃಹಾಣ ಜಲಮುತ್ತಮಂ .. (ಪಾನೀಯಂ)
ಪೂಗೀಫಲಂ ಮಹದ್ದಿವ್ಯಂ ನಾಗವಲ್ಲೀದಲೈರ್ಯುತಂ .

ಏಲಾ ಚೂರ್ಣಾದಿಭಿರ್ಯುಕ್ತಂ ತಾಂಬೂಲಂ ಪ್ರತಿಗೃಹ್ಯತಾಂ .. (ತಾಂಬೂಲಂ)
ಇದಂ ಫಲಂ ಮಯಾ ದೇವ ಸ್ಥಾಪಿತಂ ಪುರತಸ್ತವ .

ತೇನ ಮೇ ಸತ್ಫಲಾವಾಪ್ತಿಃ ಭವೇಜ್ಜನ್ಮನಿ ಜನ್ಮನಿ .. (ಫಲಂ)
ಕದಲೀಗರ್ಭಸಂಭೂತಂ ಕರ್ಪೂರಂ ಚ ಪ್ರದೀಪಿತಂ .

ಆರಾರ್ತಿಕಮಹಂ ಕುರ್ವೇ ಪಶ್ಯ ಮೇ ವರದೋ ಭವ .. (ಕರ್ಪೂರನೀರಾಜನಂ)
ಯಾನಿ ಕಾನಿ ಚ ಪಾಪಾನಿ ಜನ್ಮಾಂತರಕೃತಾನಿ ವೈ .
ತಾನಿ ತಾನಿ ವಿನಶ್ಯಂತಿ ಪ್ರದಕ್ಷಿಣಪದೇ ಪದೇ . (ಪ್ರದಕ್ಷಿಣಂ)
ನಾನಾ ಸುಗಂಧಿ ಪುಷ್ಪಾಣಿಯಥಾಕಾಲೋದ್ಭವಾನಿ ಚ .

ಪುಷ್ಪಾಂಜಲಿಂ ಮಯಾ ದತ್ತಂ ಗೃಹಾಣ ಪರಮೇಶ್ವರ .. (ಪುಷ್ಪಾಂಜಲಿಃ)
ಜ್ಞಾನತೋಽಜ್ಞಾನತೋ ವಾಪಿಯನ್ಮಯಾ ಕ್ರಿಯತೇಽನಿಶಂ .

ಮಮ ಕೃತ್ಯಮಿದಂ ಸರ್ವಂ ಇತಿ ದೇವ ಕ್ಷಮಸ್ವ ಮೇ ..

ಅಪರಾಧಸಹಸ್ರಾಣಿ ಕ್ರಿಯಂತೇಽಹರ್ನಿಶಂ ಮಯಾ .

ದಾಸೋಽಹಮಿತಿಮಾಂ ಮತ್ವಾ ಕ್ಷಮಸ್ವ ಪರಮೇಶ್ವರ ..

ಅಪರಾಧೋ ಭವತ್ಯೇವ ಸೇವಕಸ್ಯ ಪದೇ ಪದೇ .

ಕೋಽಪರಃ ಸಹತಾಂ ಲೋಕೇ ಕೇವಲಂ ಸ್ವಾಮಿನಂ ವಿನಾ ..

ಭೂಮೌ ಸ್ಖಲಿತಪಾದಾನಾಂ ಭೂಮಿರೇವಾವಲಂಬನಂ .

ತ್ವಯಿ ಜಾತಾಪರಾಧಾನಾಂ ತ್ವಮೇವ ಶರಣಂ ಪ್ರಭೋ .

ಆವಾಹನಂ ನ ಜಾನಾಮಿ ನ ಜಾನಾಮಿ ವಿಸರ್ಜನಂ .

ಪೂಜಾವಿಧಿಂ ನ ಜಾನಾಮಿ ತ್ವಂ ಗತಿಃ ಪರಮೇಶ್ವರ .

ಕರ್ಮಣಾ ಮನಸಾ ವಾಚಾ ತ್ವತ್ತೋ ನಾನ್ಯಾ ಗತಿರ್ಮಮ .

ಅಂತಶ್ಚರಸಿ ಭೂತಾನಾಂ ಇಷ್ಟಸ್ತ್ವಂ ಪರಮೇಶ್ವರ ..

ಅನ್ಯಥಾ ಶರಣಂ ನಾಸ್ತಿ ತ್ವಮೇವ ಶರಣಂ ಮಮ .

ತಸ್ಮಾತ್ಕಾರುಣ್ಯ ಭಾವೇನ ರಕ್ಷ ರಕ್ಷ ಗಣೇಶ್ವರ ..

ಶತಯೋನಿಸಹಸ್ರಾಣಾಂ ಸಹಸ್ರೇಷು ವ್ರಜಾಮ್ಯಹಂ .

ತೇಷು ಚೇಷ್ಟಾಚಲಾ ಭಕ್ತಿಃ ಅಚ್ಯುತಾಸ್ತು ಸದಾ ತ್ವಯಿ ..

ಗತಂ ಪಾಪಂ ಗತಂ ದುಃಖಂ ಗತಂ ದಾರಿದ್ಯಮೇವ ಚ .

ಆಗತಾ ಸುಖಸಂಪತ್ತಿಃ ಪುಣ್ಯಾಚ್ಚ ತವ ದರ್ಶನಾತ್ ..

ಮಂತ್ರಹೀನಂ ಕ್ರಿಯಾಹೀನಂ ಭಕ್ತಿಹೀನಂ ಸುರೇಶ್ವರ .

ಯತ್ಪೂಜಿತಂ ಮಯಾ ದೇವ ಪರಿಪೂರ್ಣಂ ತದಸ್ತು ಮೇ ..

ಯದಕ್ಷರಪದಭ್ರಷ್ಟಂ ಮಾತ್ರಾಹೀನಂ ಚಯದ್ಭವೇತ್ .

ತತ್ಸರ್ವಂ ಕ್ಷಮ್ಯತಾಂ ದೇವ ಪ್ರಸೀದ ಪರಮೇಶ್ವರ ..

ತವ ಪಾದಾಂಬುಜೇ ನಿತ್ಯಂ ನಿಶ್ಚಲಾ ಭಕ್ತಿರಸ್ತು ಮೇ .

ಪ್ರಪನ್ನಂ ಪಾಹಿ ಮಾಮೀಶ ಭೀತಂ ಮೃತ್ಯುಗ್ರಹಾರ್ಣವಾತ್ ..

ಸಾಧು ವಾಽಸಾಧು ಕರ್ಮಯದ್ಯದಾಚರಿತಂ ಮಯಾ .

ತತ್ಸರ್ವಂ ಕೃಪಯಾ ದೇವ ಗೃಹಾಣಾರಾಧನಂ ತವ .. (ಪ್ರಾರ್ಥನಾ)
ಗಚ್ಛ ಗಚ್ಛ ಪರಂ ಸ್ಥಾನಂ ಸ್ವಸ್ಥಾನಂ ಪರಮೇಶ್ವರ .

ಯಂ ಹಿ ಬ್ರಹ್ಮಾದಯೋ ದೇವಾ ನ ವಿದುಃ ಪರಮಂ ಪದಂ ..

ಹೃತ್ಪದ್ಮಕರ್ಣಿಕಾಮಧ್ಯಂ ಸಿದ್ಧ್ಯಾ ದೇವ್ಯಾ ಗಜಾನನ .

ಪ್ರವಿಶ ತ್ವಂ ಮಹಾದೇವ ಸರ್ವೈರಾವರಣೈಃ ಸಹ . (ಹೃದಯಸ್ಥಾಪನಂ)
ಇತಿ ಸಿದ್ಧಿವಿನಾಯಕಷೋಡಶೋಪಚಾರಪೂಜಾಸ್ತುತಿಃ (೨)ಸಂಪೂರ್ಣಾ .

